
Sud Bosne i Hercegovine

Суд Босне и Хецеговине

Broj: S1 3 Iž 047895 24 Iž                                           
Sarajevo, 12.04.2024. godine

Sud Bosne i Hercegovine u Sarajevu, u apelacionom vijeću sastavljenom od sudija Mirsade Džindo, kao predsjednika vijeća, Zvjezdane Antonović i Staniše Gluhajića, kao članova vijeća, odlučujući o žalbi političke stranke Hrvatska demokratska zajednica 1990-HDZ 1990, sa sjedištem u Mostaru, ulica Kneza Branimira broj 2, koju zastupa predsjednik stranke Ilija Cvitanović, izjavljenoj protiv odluke Centralne izborne komisije Bosne i Hercegovine broj: 05-01-07-6-485/23 od 14.03.2024. godine, zbog kršenja Zakona o finansiranju političkih stranaka, u nejavnoj sjednici, održanoj dana 12.04.2024. godine, donio je

R J E Š E N J E

Žalba se odbija.

O b r a z l o ž e n j e


Odlukom Centralne izborne komisije Bosne i Hercegovine broj i datum navedeni u uvodu, utvrđeno je da je politička stranka Hrvatska demokratska zajednica 1990-HDZ 1990 odgovorna što u 2020.godini :
a) finansijska sredstva u iznosu od 494.334,52 KM utrošila bez donesenog Programa utroška sredstava za 2020. godinu, čime je prekršila odredbu člana 4. stav 1. Zakona o finasiranju političkih stranaka

b) nije prijavila novčane donacije fizičkih lica, čime je prekršila odredbu člana 5. stav 4 Zakona o finasiranju političkih stranaka 
c) finansirala se iz zabranjenih izvora, odnosno primila anonimnu donaciju, 
čime je prekršila odredbu člana 8. stav 1. tačka e) Zakona o finansiranju političkih stranaka i 

d) nije uspostavila potpune, tačne i pravovremene evidencije o novčanim tokovima, prihodima, rashodima i obavezama, godišnji finansijski izvještaj za 2020. godinu nije popunila u skladu sa odredbama Pravilnika o godišnjem finansijskim izvještajima političkih stranaka i nije uspostavila tačne evidencije o troškovima izborne kampanje, čime je prekršila odredbu člana 11. stav 1. i člana 12. stav 1., 3. i 4. Zakona o finansiranju političkih stranaka i odredbe člana 15.1 Izbornog zakona BiH,
pa joj je na osnovu člana 15. stav 2. i primjenom člana 19. stav 1. tačka a), b), f), g) i h) Zakona o finansiranju političkih strankama izrečena : 
1) za povredu iz tačke a) novčana kazna u iznosu od 10.000,00 KM (deset hiljada konvertibilnih maraka), 

2) za povredu iz tačke b) novčana kazna u iznosu od 500,00 KM pet stotina konvertibilnih maraka), 
3) za povredu iz tačke c) novčana kazna u iznosu od 4.000,00 KM (četiri hiljade konvertibilnih maraka)

4) za povredu iz tačke d) novčana kazna u iznosu od 7.000,00 KM (sedam hiljada konvertibilnih maraka), odnosno jedinstvena novčana kazna u iznosu od 21.500,00 KM (dvadeset jedna hiljada i pet stotina konvertibilnih maraka).

Podnositelj žalbe navodi da je Centralna izborna komisija BiH pogrešno protumačila odredbu iz člana 19. Zakona o finansiranju političkih stranaka gdje je navedeno da je maksimalna kazna koja se može izreći za sve taksativno nabrojane povrede iz Zakona, 10.000,00 KM. Navodi da niti jedan član ne spominje izricanje jedinstvene kazne veće od ovog iznosa, niti podrazumijeva sabiranje kazni za sve pronađene nedostatke u finansijskom poslovanju političke stranke. Smatra da je izrečena jedinstvena novčana kazna u ukupnom iznosu od 21.500,00 KM odmjerena paušalno i na način da znatno oteža financijsko poslovanje političke stranke u izbornoj 2024. godini. Dalje ističe da stranka ne spori da je ostvarila prihod od 408.142,53 KM, ali da odmjeravanje kazne na temelju zbirnog prihoda stranke smatra neopravdanim jer je navedeni iznos uprihođen kroz 24 organizacijska dijela stranke-županijske i općinske odbore, a sama Središnjica HDZ 1990 je uprihodovala 132.091,90 KM. Smatra da je stranka kažnjena dvostruko većim iznosom od zakonski definisanog maksimalnog iznosa, kao i da izricanje jedinstvene kazne u iznosu od 21.500.00 KM nije adekvatno počinjenom prekršaju niti internim kriterijima Centralne izborne komisije BiH.
Centralna izborna komisija BiH je u odgovoru na žalbu predložila da se žalba odbije kao neosnovana

Žalba nije osnovana.
Iz stanja spisa i dokaza u istome, proizlazi da je pobijana odluka Centralne izborne komisije BiH (u daljem tekstu CIK BiH) pravilna i zakonita jer se zasniva na pravilno i potpuno utvrđenom činjeničnom stanju i pravilnoj primjeni materijalnog prava. Naime, CIK BiH je utvrdila da je žalitelj finansijska sredstva u iznosu od 494.334,52 KM utrošio bez donesenog Programa utroška sredstava za 2020. godinu, nije prijavio novčane donacije fizičkih lica, finansirao se iz zabranjenih izvora, odnosno primao anonimnu donaciju, te nije uspostavio potpune, tačne i pravovremene evidencije o novčanim tokovima, prihodima, rashodima i obavezama, godišnji finansijski izvještaj za 2020. godinu nije popunio u skladu sa odredbama Pravilnika o godišnjem finansijskim izvještajima političkih stranaka i nije uspostavio tačne evidencije o troškovima izborne kampanje, čime je prekršio odredbe člana 4. stav 1., člana 5. stav 4,. člana 8. stav 1. tačka e), te odredbe člana 11. stav 1. i člana 12. stav 1., 3. i 4. Zakona o finansiranju političkih stranaka, te odredbe člana 15.1 Izbornog zakona BiH. 
Služba za reviziju je sačinila Preliminarni izvještaj o pregledu Godišnjeg finansijskog izvještaja za 2020. godinu političke stranke Hrvatska demokratska zajednica 1990-HDZ 1990, broj: 03-07-6-711/21 iz avgusta 2022. godine i uočila nepravilnosti u finansijskom izvještaju za 2020. godinu, a koji izvještaj je dostavljen žalitelju u skladu sa odredbom člana 14. stav 3. Zakona o finansiranju političkih stranaka na izjašnjenje u roku od deset 10 dana. Kako se podnositelj žalbe nije izjasnio u ostavljenom roku, to je Služba za reviziju sačinila Konačni izvještaj o pregledu Godišnjeg finansijskog izvještaja za 2020. godinu političke stranke Hrvatska demokratska zajednica 1990-HDZ 1990, broj: 03-07-6-711/21 od 26.10.2022. godine i u istom konstatovala da je pregledom godišnjeg finansijskog izvještaja utvrđeno da je politička stranka prekršila odredbe Zakona o finansiranju. To je bio razlog što je CIK BiH po službenoj dužnosti Zaključkom broj: 05-1-07-6-485/23 od 13.09.2023. godine, pokrenula postupak protiv navedene političke stranke zbog osnovane sumnje da je ista u 2020. godini kršila odredbe Zakona o finansiranju, a koji zaključak je dostavljen žalitelju na davanje izjave, što navedeni politički subjekt nije učinio-nije dao izjavu. 
Nakon izvršenog uvida u Konačan izvještaj o reviziji godišnjeg finansijskog izvještaja za 2020. godinu i postizbornog finansijskog izvještaja-Lokalni izbori 2020. godine broj 03-07-6-711/21 od 26.10.2021. godine, CIK BiH je donijela pobijanu odluku kojom je nesporno utvrdila da je politička stranka Hrvatska demokratska zajednica 1990, finansijska sredstva u iznosu od 494.334,52 KM utrošila bez donesenog Programa utroška sredstava za 2020. godinu, nije prijavila novčane donacije fizičkih lica, finansirala se iz zabranjenih izvora, odnosno primala anonimnu donaciju, te nije uspostavila potpune, tačne i pravovremene evidencije o novčanim tokovima, prihodima, rashodima i obavezama, godišnji finansijski izvještaj za 2020. godinu nije popunila u skladu sa odredbama Pravilnika o godišnjem finansijskim izvještajima političkih stranaka i nije uspostavila tačne evidencije o troškovima izborne kampanje, čime je prekršila odredbe člana 4. stav 1., člana 5. stav 4. člana 8. stav 1. tačka e), te odredbe člana 11. stav 1. i člana 12. stav 1., 3., 4. Zakona o finansiranju političkih stranaka, te odredbe člana 15.1 Izbornog zakona BiH. Sadržaj žalbe upravo i upućuje da podnositelj žalbe faktički i ne spori kršenje odredbi Zakona o finansiranju političkih stranaka, nego samo utvrđivanje visine jedinstvene novčane kazne. 
Nisu osnovani navodi žalitelja „da je CIK BiH pogrešno protumačila odredbu iz člana 19. Zakona o financiranju političkih stranaka gdje je navedeno da maksimalna kazna koja se može izreći za sve taksativno nabrojane povrede iz Zakona iznosi 10.000,00 KM. te da niti jedan član ne spominje izricanje jedinstvene kazne veće od ovog iznosa, niti podrazumijeva sabiranje kazni za sve pronađene nedostatke u finansijskom poslovanju političke stranke“. Naime, CIK BiH je nadležno tijelo za izricanje novčanih kazni u skladu sa Zakonom o finansiranju političkih stranaka I Izbornom zakonu BiH, i ista je prema shvatanju apelacionog vijeća pravilno primjenila odredbu člana 19. stav 1. Zakona o finansiranju političkih stranaka. Navedena odredba propisuje da će se novčanom kaznom u iznosu od 500,00 KM do 10.000,00 KM kazniti politička stranka za kršenje odredbi člana 4. stav 1., člana 5. stav 4., člana 11. stav 1., člana 12. stav 1., 3. i 4. Zakona o finansiranju političkih stranaka, dok je odredbom člana 20. stav 1. tačka a) Zakona o finansiranju političkih stranaka propisano da novčanom kaznom do trostrukog iznosa primljenih sredstava može se kazniti za prekršaj politička stranka koja je dobila sredstva u iznosu koji prelazi najveći utvrđeni godišnji prihod iz člana 2. stav 3. ili prelazi najveći utvrđeni iznos dobrovoljnih priloga iz člana 6. ili na način koji je zabranjen članom 8. ovog zakona.
Prema shvatanju apelacionog vijeća, imajući u vidu gore navedene odredbe proizlazi da je CIK BiH podnositelju žalbe pravilno izrekla pojedinačne novčane kazne za kršenje odredbi člana 4. stav 1., člana 5. stav 4,. člana 11. stav 1,. člana 12. stavak 1., 3. i 4. Zakona o finansiranju političkih stranaka i člana 15.1 Izbornog zakona BiH u rasponu od 500,00 KM do 10.000,00 KM. Isto tako, a s obzirom da je utvrđeno da je stranka primila anonimnu donaciju u iznosu od 3.700,00 KM, čime je prekršila i odredbu člana 8. stav 1. tačka e) Zakona o finansiranju političkih stranaka, izrečena joj je novčana kazna u iznosu od 4.000,00 KM za koju je CIK BiH mogla izreći novčanu kaznu u skladu sa odredbom člana 20. stav 1. tačka a) Zakona o finansiranju političkih stranaka do trostrukog iznosa, odnosno do 11.100,00 KM, iz čega proizlazi da su izrečene novčane kazne odmjerene u visini zapriječenih novčanih kazni. Utvrđene kazne su prema shvatanju apelacionog vijeća srazmjerne težini učinjenog prekršaja. 

Posebno se ističe da politička stranka nije postupila po zahtjevu CIK BiH, odnosno do 31.03.2020. godine nije dostavila program utroška sredstava za 2020.godinu, a što je bila obvezna učiniti, nego je to učinila naknadno, putem e-maila, 22.02.2021. godine dostavivši akt broj: 456-1/21 koji je sačinjen istog dana, a trebao bi predstavljati Program utroška za 2020. godinu, pa stoga isti nije ni razmatran od strane CIK BiH.
Prilikom odmjeravanja pojedinačnih kazni kao i odmjeravanje jedinstvene kazne, CIK BiH cijenila i olakšavajuće i otežavajuće okolnosti, da je žalitelj prema odredbama Zakona o finansiranju do sada deset puta kažnjen, te da je prema podacima iz Godišnjeg finansijskog izvještaja za 2020. godinu, u toj kalendarskoj godini stranka ostvaroa ukupan prihod u iznosu od 408.142,53 KM.
Radi gore izloženog odlučeno žalba je odbijena kao neosnovana primjenom odredabe člana 81. stav 1. Zakona o upravnim sporovima Bosne i Hercegovine (Službeni glasnik BiH, broj 19/02, 88/07, 83/08 i 74/10).
                                                                                    

Predsjednik vijeća
                                                                                                         Sudija
                                                                                                  Mirsada Džindo
Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321

